“Sexy” imma mhux “easy”
U min ma jixtieqx jidher sabiħ u sexy? Sa mill-ewwel ġurnata minn meta bdejt noħroġ miegħu kont noqgħod attenta x’ħwejjeġ se nilbes, x’make-up se nagħmel, xi fwieħa se nuża, jekk inix qed neħxien etc... Xtaqt niġbed l-attenzjoni tiegħu. Ridt nurih li jien tfajla sabiħa, li kont bħall-oħrajn, jekk mhux isbaħ (ħalliha li ġieli kienu jiġu mumenti fejn kont inħossni kerha imma dik ma kontx nuriha). Ma ridtx inkun tfajla oħra mal-lista ta` tfajliet li kien ħareġ magħhom. 
Jien kelli sittax u hu sbatax. Ma kienx xi ġuvni li malli tarah tibda tħoss it-textix, imma kellu ħaġa li kienet tiġbidni : kien jieħu ħsieb saħħtu, kien orrajt, kien jogħġobni. Kien joffri kumpanija tajba għalkemm kien ta` ftit kliem. Kull weekend konna nintefgħu f’diskoteka partikolari, kważi dejjem l-istess waħda. Konna nibdew niżfnu, wara xi siegħa kien jibda t-tgħanniq u l-bews.
Ġieli ried aktar milli xtaqt jien u kont ngħid ‘le’. Kont niddejjaq ngħidlu ‘le’ għax ma ridtx li jinkiser jew iħossu ‘rejected’ imma fl-istess ħin kien għadni m’inix lesta. Meta kien jistaqsini għaliex, kont ngħidlu li ma nħossnix komda, jew ma ngħid xejn għax ma nkunx naf x’se ngħid. Wara kollox ġismi huwa tiegħi u d-deċiżjoni hija tiegħi!  Barra minn hekk ma ridtx li l-enfasi fir-relazzjoni tagħna tkun fuq il-fiżiku. L-ewwel ridtu jsir jaf min jien, ridtu jkun il-ħabib tiegħi. Wara kollox jien għalhekk kont noħroġ miegħu, ridt minn jimlieli qalbi, min jaċċettani u jħobbni kif jien, ridt lil xi ħadd ma` min niddeverti u nieħu gost. Ma ridtx li jieħu li jrid mingħandi u mbagħad jitlaqni. Ma ridtx noqgħod nimtela tensjoni biex nipprova xi ħaġa li m’inix lesta għaliha. Allura l-ewwel ridt inġibu f’punt li jinduna li jien tant orrajt, li jkun irid jibqa` miegħi u mbagħad nibda nerħi ftit.
Bdew għaddejjin ftit ġranet u bdejt ninduna li hu veru kien orrajt, kont ngħidlu x’jogħġobni fih jew inkella niktiblu xi card għax ġieli kont nistħi ngħidlu. Insomma, apparti milli naħseb fija nnifsi, u nara kif mhux se nitilfu, bdejt nittrattah ta` ħabib tassew u kien japprezza ħafna. Hu wkoll kien jinteressa ruħu ħafna fija. Kien jgħidli li jieħu gost ikun miegħi. Qisu r-relazzjoni tagħna bdiet tisbieħ. Għalkemm ftit kelli textix fil-bidu, aktar ma jgħaddi ż-żmien aktar beda jkolli ġenn biex niltaqa` miegħu. Imma... Hekk hu! mhux f’kull relazzjoni jkun hemm xi imma?! It-tnejn konna nafu li kien hemm ċerta tensjoni bejnietna għax sesswalment ma naqblux sa fejn għandna naslu. 
Darba għamilt  kuraġġ u għedtlu li nixtieq li nitkellmu fuq dan is-suġġett. X’għedna? Hu jgħidli li għalih bejn koppja, la jkun hemm l-imħabba kollox ok, “l-aqwa li ma nagħmlux sess u int tinqabad tqila” u kien jgħidli wkoll “għalija jkun ok li koppja jkollhom x’jaqsmu flimkien meta jiddeċiedu li se jiżżewġu”. 
U jien? Jien is-sess u ġismi ridt nerfgħahom għal min lest li jieħu lili kollni kemm jien. Ridt nistenna saż-żwieġ. Ir-raġunament tiegħi deher stramb għalih, ma fehmux u qalli li jien “proud wisq b’ġismi”. Jien kont nirraġuna li se jkolli ċans nagħmel is-sess ħajti kollha wara li niżzewweġ imma l-għerusija tiġi darba, u fi żmien limitat.  Ridt li fiha  niffokaw l-aktar li nsiru nafu aħna min aħna, ridt inkun naf jekk hux kapaċi joqgħod mingħajr is-sess, ħalli jekk jiġi żmien li ma nistgħux, nara jkunx jaf joqgħod, ridt li dan ikun żmien ta` training. Il-persuni li kont nammira fir-relazzjoni tagħhom għażlu li jistennew saż-żwieġ. Minkejja dan qalli li lest jirrispetta d-deċiżjoni tiegħi għalkemm ma jifhimx ir-raġunament tiegħi.
Meta kont inkun il-gym fuq ir-rota jew nagħmel il-make-up ta` spiss kont nitlob lil Alla biex jagħtina l-kuraġġ li b’ġisimna inħobbu lil xulxin dejjem iżjed. Aktar ma beda jgħaddi ż-żmien aktar konna nħossuna komdi flimkien. Konna nagħmlu ħafna affarjiet flimkien nieklu, cinema, abseiling, hikes u l-bqija. Bdejt inħobbu u ninterssa ruħi fil-ħajja tiegħu inkluż dawk l-affarjiet li kien iħobb hu imma li ma kinux jogħġbu lili, eżempju fejn qatt bsart li se mmur kors tas-self-defense miegħu?
L-issue tas-sess bdejna nitgħallmu ngħixuha aħjar, imma kienet sfida. Ma konniex xi anġli imma konna nagħmlu ħilitna kontinwament biex nirrispettaw lil xulxin. Konna wkoll nitkellmu fuq il-mumenti intimi, dwar kif konna nħossuna. Ġieli anki ġie żmien fejn ħassejna lilna nfusna dgħajfin, u anki evitajna postijiet li setghu ikunu ta` tentazzjoni għalina.
Meta kellna 21 iddeċidejna li niżzewġu. F’dan il-perijodu anki għalija bdiet issir diffiċli l-istennija. Dak iż-żmien ħsibt li se jgħidli li issa kien wasal iż-żmien biex ikollna x’naqsmu flimkien minħabba kif kien jirraġuna, imma dan ma ġarax. Xi xahar qabel iż-żwieġ staqsejtu kif qatt ma reġa` qalli xejn. Qalli biss “is-sess għandu valur fiż-żwieġ”. Jien iċċassajt. Kienet l-esperjenza tagħna u ta` sħabna li għenitu jifhem dan il-valur. Il-fatt li stennejna serva ta` training tassew, għax is-sena ta` wara siefer sena  fuq  xogħol u stajna nafdaw lil xulxin b’għajnejna magħluqa għax it-tnejn konna kapaċi nistennew u nesprimu l-imħabba tagħna b’modi differenti.
Bdejna naraw ħafna relazzjonijiet ta` sħabna li kienu s-sixth form magħna. Min kellhom x’jaqsmu flimkien u min le. Kellna minn sħabna min mar joqgħod flimkien qabel ma żżewweġ u oħrajn le. L-aktar min sħabna li kellhom relazzjoni sabiħa u li kienu kuntenti kollha għażlu li jistennew saż-żwieġ. Din kienet konferma għalija li hija l-aħjar deċiżjoni. Matul l-għerusija ltqajt ma` persuni li ma kienux jemmu kif tfajla tista` tkun sexy imma mhux easy, kien hemm min ma jemminnix meta ngħidlu li għadni verġni, min qalli li mhux healthy. Imma għalija s-saħħa mhix biss is-saħħa fiżika imma anki dik psikoloġika u spiritwali.
Iżżewwiġt xahrejn ilu. Verġni wara seba` snin għerusija. Is-sess kienet esperjenza tal-ġenn, iż-żwieġ ukoll. Qatt ma ddispjaċiena li stennejna. Għalija żewġi huwa sexy tassew mhux biss għax għandu six pack u tatoo sabiħa imma għax kien kapaċi jirrispettani, iħobbni u jifhimni. 

